
Чаму нам патрэбныя прапаведнікі?
Паважаны слухачу, ці вы калісьці задавалі сабе такое пытаньне: чаму у нашым сьвеце некаторыя людзі праяўляюць вялікую руплівасьць па сваіх рэлігійных перакананьнях і стараюцца неяк пераконваць іншых у праўдзівасьці сваіх догмаў? Можа нехта з вас хацеў або хацела б задаць гэтае пытаньне некаторым людзям? Можа і мне, бо я займаюся разьбіраньнем вучэньня Бібліі, тлумачэньнем яе зьместу і распаўсюджваньнеем сярод беларусаў. У гэтай гутарцы я жадаю даць вам свой адказ. Перш за ўсё, магу сказаць, што я вырас у беларускай эвангельска-хрысьціянскай сям’і і з маленства чуў біблійныя расказы і гісторыі асобных біблійных пэрсанажаў. Тата быў прапаведнікам сярод эвангельскіх хрысьціян-баптыстаў у Беларусі, а пазьней у Канадзе, таму і нам дзецям чытаў зь Бібліі і расказваў пра жыцьцё і служэньне розных юдэйскіх прарокаў. Ён шмат расказваў нам пра Ісуса Хрыста, канечне, пра Ягонае жыцьцё, выказваньні, крыжовую сьмерць, уваскрэсеньне зь мёртвых і вяртаньне назад да Свайго нябеснага Бога–Айца. Праўда, будучы дзіцём, я не сумняваўся ў тым, што бацька казаў мне, але калі я крыху падрос, то пачаў пытацца і шукаць адказы на свае пытаньні. Самае галоўнае зводзілася да пытаньня, ці я веру ў Хрыста толькі таму, што тата так пра Яго нас вучыў, альбо ці ж з тае прычыны, што я сам перакананы ў верагоднасьці хрысьціянскай веры і вучэньня? Магу сказаць, што я сур’ёзна вывучаў гэтую тэму і зь цягам часу прыйшоў да высновы, што мушу верыць у Хрыста і вучэньне Бібліі па той прычыне, што сам пераканаўся ў яе духоўнай верагоднасьці і гістарычнай праўдзівасьці. 

Апостал Павал таксама прыйшоў да высновы, што Ісус Хрыстос сышоў да нас людзей ад Бога-Тварца і адкрыў для ўсіх людзей шлях назад да Бога. Ён неспадзеўкі сустрэўся зь Ісусам Хрыстом, калі накіроўваўся ў Дамаск, дзе намерваўся арыштаваць пасьлядоўнікаў Хрыста і пасадзіць іх у вязьніцу за веру ў Хрыста. Пасьля той сустрэчы з Хрыстом апостал Павал цалкам перамяніўся. Ён сапраўды пераканаўся ў Хрыстовай аўтэнтычнасьці ды пачаў пераконваць усіх людзей у праўдзівасьці хрысьціянскай веры. Ён пачаў заклікаць людзей ад Хрыста і пераконваў іх ў неабходнасьці кожнаму чалавеку ўвераваць у Хрыста ды ісьці ўсьлед за Ім. Гэта яўна паказваецца ў розных месцах Пасланьня Паўла да рымлянаў. У іншых выпусках «Добрай весткі» мы ўжо пераглядалі некаторыя зь іх. У гэтай гутарцы мы зьвернем увагу на словы апостала пра неабходнасьць тых людзей, якія пазнаёміліся з Хрыстом і Ягоным вучэньнем, распаўсюджваць і растлумачваць Дабравесьце Хрыстова ўсім, зь якімі сустракаюцца і сябруюць. Трэба дзяліцца Дабравесьцем Хрыстовым зь людзьмі, дзе б яны ні былі. Ён піша: «Пісаньне кажа: «Кожны, хто верыць у Яго, ня будзе асаромлены», бо няма розьніцы паміж юдэем і грэкам, бо Ён – Госпад усіх, багаты для ўсіх, хто кліча Яго. Бо кожны, хто пакліча імя Госпада, будзе ўратаваны. Але як жа паклікаць Таго, у Каго не ўверавалі? І як увераваць у Таго, пра Каго ня чулі? І як пачуць без таго, хто Яго абвяшчае? І як абвяшчаць, калі не былі пасланыя? Як напісана: «Якія прыгожыя ногі таго, хто дабравесьціць супакой і добрае». Але ня ўсе паслухаліся Дабравесьце, бо Ісаія кажа: «Госпадзе, хто паверыў пачутаму ад нас?».
 Таму вера – ад пачутага, а пачутае – праз слова Хрыстова».

Першае, што мы заўважаем у словах апостала Паўла, ёсьць тое, што Хрыстос быў дадзены для дабра і карысьці ўсяму чалавецтву, інакш кажучы, кожнаму чалавеку ў сьвеце. Праўда, кожны павінен пачуць Слова Божае і на падставе пачутага навярнуцца да Хрыста. Гэтую праўду важна занатаваць і выцякае з зьяўленьня, што «Бог ёсьць любоў», а гэта значыць, Ён любіць кожнага чалавека аднолькава і хоча, каб усе навярнуліся да Хрыста. Як піша апостал Павал, Бог «багаты для ўсіх». Якім спосабам Ён праяўляе Сваю любоў кожнаму чалавеку? Тым, што паслаў Хрыста ў сьвет, каб празь Яго адкрыць любому чалавеку шлях назад да Бога. Ён хоча, каб людзі пачулі Ягоны голас і пачалі выконваць тое, што запісана ў Бібліі. Бог сапраўды любіць людзей і гатовы праявіць Сваю любоў тым, хто навяртаецца да Хрыста. Псальмасьпявак піша пра Божую любоў і цярпеньне да нас гэтак: «Шчодры і міласьцівы Госпад, вельмі цярплівы і шчодраміласьцівы. Не да канца гневаецца і не навек абураецца. Не паводле злачынстваў нашых стварыў нам, і не паводле грахоў нашых аддаў нам, бо як высока неба над зямлёю, так вялікая ласка Госпада да тых, хто баіцца Яго. Як далёка неба над зямлёю, так вялікая ласка Госпада да тых, хто баіцца Яго. Як далёка ўсход ад захаду, так аддаліў Ён ад нас беззаконьні нашыя. Як бацька даруе сыном, так даруе Госпад тым, хто баіцца Яго, бо Ён ведае склад наш, памятае, што мы – пыл. Дні чалавечыя – як трава, як польная краска, так ён цьвіце. Пройдзе над ім вецер, і няма яго, і месца ягонае ўжо не пазнае яго, а ласка Гасподняя зьвеку й да веку тым, хто баіцца Яго». Баяцца Бога значыць, што мы Яго шануем, Яго слухаемся і лічымся зь Ягонай воляй для нас.

Апостал Павал кажа, што кожны, хто пакліча імя Гасподняе з просьбаю ўратаваньня ад кары за грахі, будзе пачуты. Пакаяўшыся ды ўвераваўшы ў Хрыста як Збаўцу, чалавек атрымлівае дараваньне грахоў і абяцаньне шчасьлівага вечнага жыцьця. Бог жадае, каб усе людзі навярнуліся да Ісуса Хрыста, каб ўсе пазнаёміліся зь Ім і ў выніку таго атрымалі дар збаўленьня. Апостал Пётра, напрыклад, кажа: «Не марудзіць Госпад з абяцаньнем, як гэта некаторыя за маруднасьць уважаюць, але Ён доўгацярплівы да нас, не жадаючы каб нехта загінуў, а каб усе прыйшлі да пакаяньня».
 
Усё гэта карысна ведаць, але бяда ў тым, што ў сёньняшнім сьвеце многія пра Бога і Ягонага Сына Ісуса Хрыста альбо нічога ня ведаюць, альбо мала чаго ведаюць пра Іх і Гасподнюю волю для іхняга збаўленьня. І тут жа ўзьнікае пытаньне: як жа такім людзям пачуць і даведацца пра Бога, Ісуса Хрыста і Божы плян збаўленьня? Адказ надта просты: нехта зь Гасподніх вернікаў-службітаў мусіць пайсьці да іх і растлумачыць пра крокі да збаўленьня. І сапраўды Бог выбірае асаблівых людзей, якія становяцца Ягонымі носьбітам і Дабравесьця, а такіх найчасьцей называюць «прапаведнікамі», часамі «місіянэрамі». Праз усю чалавечую гісторыю Бог пастаянна выбіраў людзей з тою мэтаю, каб яны адкрывалі ды растлумачвалі людзям Ягонае Дабравесьце. Гэта прыгожая рэч, як піша апостал Павал: «Кожны, хто пакліча імя Госпада, будзе ўратаваны. Як жа ім паклікаць Таго, у Каго не ўверавалі? І як увераваць у Таго, пра Каго ня чулі? І як пачуць без таго, хто абвяшчае? І як абвясьціць, калі ня будуць пасланыя дзеля гэтага? Як напісана: «Якія прыгожыя ногі дабравесьнікаў спакою і добрага!»
 

Калі мы знаёмімся з гісторыяй старазапаветнага ізраільскага народа, то бачым, што Бог выбіраў то аднаго, то другога дзеля таго, каб ажыцьцяўляць Свае намеры, пляны і волю для людзей. Ён прыкладам выклікаў Абрагама з краіны, якую большасьць з нас лічыла б не самай выгоднай для Гасподніх мэтаў. Пазьней мы чытаем пра Язэпа, які папаў у палон не па сваёй волі, а па волі сваіх раззлаваных братоў. Бог захаваў яго для асаблівага моманту ў гісторыі, калі нават і ягоныя браты з бацькам прыйшлі да яго, каб уратавацца ад голаду. Бог выбраў Майсея, які стаўся адным з найважнейшых лідэраў старазапаветнага ізраільскага народа. Хрыстос выбраў 12 вучняў, якім было дадзена пасьля Ягонага вяртаньня да неба даручэньне хадзіць па ўсім сьвеце і абвяшчаць і растлумачваць людзям Дабравесьце Хрыстова. Перад Сваім узьнясеньнем Хрыстос сказаў Сваім вучням: «Дадзена Мне ўсякая ўлада ў небе і на зямлі, дык ідзеце, навучайце ўсе народы, хрысьцячы іх у імя Айца, і Сына, і Духа, вучачы іх выконваць усё, што Я загадаў вам. І вось Я з вамі ва ўсе дні да сканчэньня веку.»
 Гэта даручэньне дзейснае і да цяперашняга часу.

Паважаны слухачу, ня ведаю, ці ты зьяўляесься пасьлядоўнікам Хрыстовым або не, але ты можаш адказаць на гэтае пытаньне для сябе. У Бібліі мы заўважаем, як Бог дзейнічаў у мінулым і працягвае гэта рабіць цяпер. Напісана, што Госпад міласэрны ўсім, і хоча, каб людзі знаёміліся зь Ягоным словам і зьвярталіся да Яго. Бог гатовы прыняць любога чалавека, у тым ліку і цябе, паважаны слухачу. Бог адкрыўся нам праз старазапаветных прарокаў і асабліва празь Ісуса Хрыста, Які быў пасланы, каб ня толькі паказаць нам Бога, але таксама каб Самому стацца тою ахвяраю, празь якую даруюцца нам грахі і мы пачынаем пазнаваць Бога і Хрыста. Апостал Павал піша, што вера даецца слухачу ад пачутага Слова Божага. Кожны з нас мае патрэбу ў Слове Божым, і Бог загадзя выбірае і высылае тых, хто растлумачваюць зьмест Бібліі, каб яе вучэньне сталася карысным і практычным для кожнага з нас. 

Дазволь мне запытацца ў цябе, дарагі дружа, ці ты зьвярнуў або зьвярнула сур’ёзную ўвагу на словы, выказаныя Ісусам Хрыстом і старазапаветнымі прарокамі? Калі не, дык запрашаю і ўмаляю цябе пазнаёміцца зь імі і з тым, што Божыя службоўцы казалі і яшчэ кажуць кожнаму з нас сёньня. Памятайма: яны былі выбраны Богам з тою мэтаю, каб адкрываць нам Божую волю для нашага дабра і шчасьця, бо прыйдзе той дзень, калі мы пакінем гэты сьвет, памрэм, і што станецца з намі ў замагільным жыцьці? Слова Божае заклікае нас рыхтавацца да таго часу цяпер, пакуль ёсьць магчымасьць, а гэта значыць, што сёньня мы мусім зьвяртаць сур’ёзную ўвагу на Гасподнія словы. Канчаю словамі старазапаветнага прарока Ісаі: «Шукайце Госпада, калі можаце знайсьці Яго; клічце Яго, калі Ён блізка. Хай пакіне бязбожнік дарогу сваю і беззаконьнік – намыслы свае, і хай зьвернецца да Госпада, – і Ён памілуе яго, і да Бога нашага, – бо Ён мілажальны».
 Дапамажы кожнаму з нас у гэтым, Госпадзе Божа, амэн!

